
Listamaðurinn Etienne de France (f. 1984) hefur unnið 
að viðamiklum verkum þar sem hann setur fram skáld-
skap eða útópíu á raunsæislegan hátt. Þegar hann kynnti 
hið íslenska lestarkerfi árið 2010, Icelandtrain, útbjó hann 
sem dæmi ímynd fyrirtækisins 
í heild, vörumerki, heimasíðu 
og jafnvel búninga starfsfólks. 
Síðar hannaði hann heila borg 
á teinum sem hægt var að færa 
hvert á land sem er og raða upp 
húsum og borgarhverfum að vild. 
Nýjasta verkefni Etienne snýst 
um tilvist Stellersækýrinnar sem 
vísindamenn ku hafa komist á 
snoðir um eftir að hafa haldið að 
slík sjávarspendýr væru löngu 
útdauð. Tales of a Sea Cow, 
2012, er tæplega klukkustundarlöng heimildarmynd um 
leiðangur vísindamanna til Grænlands þar sem þeir rann-
saka dýrin og gera merkilega uppgötvun um hljóðin sem 
þau gefa frá sér. Rannsóknir leiða í ljós að hvalirnir hafa 
fylgst með gjörðum manna um langa hríð og skiptast 
á upplýsingum um okkur. Slegist er í för með vísinda-
mönnum í vettvangsleiðangra og þeir teknir tali á rann-
sóknarstofu sinni. Þeir kynna sér þau líffæri hvalanna sem 
þeir nota til tjáningar og skynjunar, en þar gegna eins 

konar veiðihár lykilhlutverki. Allt lítur verkefnið út fyrir að 
vera raunverulegt en er í raun hugarfóstur listamanns-
ins. Etienne sýnir ásamt heimildarmyndinni ljósmyndir, 
skúlptúra og önnur verk sem tengjast Steller sækúnni. Á 

forsíðu Læknablaðsins má sjá 
ljósmynd af vísindamanninum 
Jenu Torgessik sem heldur á 
veiðihári hvalsins og á innskots-
myndinni er verið að sökkva 
hljóðnemum við strendur Græn-
lands til að nema söng dýranna. 
Margt er hægt að lesa úr verki 
Etiennes í heild en í grunninn er 
um að ræða sígildan samanburð 
á aðferðum lista og vísinda 
þegar kemur að því að skrásetja 
heiminn, túlka umhverfið og 

skilgreina tengsl manns og náttúru. Þá er hreyft við 
áhugaverðum vangaveltum um tungumál og samskipti 
sem og gildi þjóðsagna og hjátrúar. Allt er þetta sett fram 
á trúverðugan máta, með hæfilegri blöndu af húmor og 
súrrealisma. Etienne de France sem er búsettur hér á 
landi útskrifaðist frá Listaháskólanum árið 2008 og hefur 
sýnt verk sín víða um heim. 

